
Sujet Fasnacht 2026: Sinn dr no ganz Uhu? 

 
Dir sit doch nid ganz Uhu! 

Alles pickt im Regierigshuus 

drum spiele mir euch Vögel us! 

Dr Kanton dä muess mol wieder eine machä 
De neuä Vorschrifte, mol ehrlich, nid ganz bache! 
Wääge mit grosse Traktore drah 
Ghöre neu dr Vergangeheit ah  
 
Die hoche Vögel vom Kanton 
Luege abe vo Ihrem Trohn 
Und einisch meh düen mir Fasnächtler spurä 
Damit Lieschtel Freud hett und nid muss truurä 
 
Dr Peter Aerni vo Lause seits ganz richtig 
Bi dene isch doch e Loch in dr Dichtig 
D Rundumsicht wird ihgschränkt - dir sit nid ganz pickt 
Als neggst wird d Muur im Fischmärt gflickt 
 
Dank em Kanton bruche mir e neue Traktor 
Plötzlich isch d Grössi doch en entscheidende Faktor 
D Clique grote langsam in Panik 
Sie wei die Chline mit Technik und Mechanik 
 
Au s Törli lebt uf gföhrlichem Fuess 
haltsch di nid an d Regle fliegt ihne dr Buess 
Dr Wage isch abgschalt bis am Bode 
Sone Seich isch die neui Mode 
 
Fahrbewilligung, Stempel, Kontroll 
D Fasnacht wird zum Amtsprotokoll 
E Sicherheitskonzept bis uf d'Schruube genau 
D Fasnacht wird trostlos und vögeligrau 
 
Im Däscheplätzer meh gsehts genau 
Hei sie gfunde sie si jetzt ganz schlau 
Sujets gege d Reglement si hinde drbi 
Das cha jo gar nüm Zuefall si 
 
Dir sit doch nid ganz Uhu im Grind 
Wenn ihr meinet, so bliibt Tradition verbind 
Alles wird reglementiert und vermesse 
Bis mir vor luuter Regle d Fasnacht vergesse 
 
Dir hockt dört obe im warme Saal 
Und redet vo Kultur ganz banal 
Doch was ihr schützet mit euchem Papier 
Isch nüm s Herz, sondern nume no d Zier 
 
Wenn das so witer goht dir werdets gseh 
Gits an dr Fasnacht keini Wääge meh 
Und will alles pickt im Regierigshuus 
spiele mir euch Vögel us! 


